
留月軒

作者：元好問　金朝

本作品收錄於《元遺山集》

丈室何所有？琴一書數冊。

花竹結四鄰，繁陰散芳澤。

閑門無車馬，明月即佳客。

三人成邂逅，又復得歡伯。

歡伯屬我歌，蟾兔為動色。

商聲隱金石，桂樹風索索。

乾坤月與我，光滅即生魄。

元精貫當中，寧有天壤隔。

卯君尚奚待，言論絫數百。

多談令人厭，坐睡驚墮幘。

一笑雞未鳴，虛窗自生白。

留月軒

此金朝作品在全世界都属于公有领域，因为作者逝世已经超过100年，且作品于1931年1

月1日之前出版。

